
Nafarroako Gobernuak adierazi duenez, Frantziak Nafarroa-Pirinio Atlantikoak Bide Lotura eraikitzeko Hitzarmena eten izana deitoratzen du
Nafarroako Pirinioetako haranen eta Iruñea eta Foru Komunitateko gainerako lekuen arteko loturak hobetzearren lanean jarraitzeko asmoa duela azaldu du Alba kontseilariak

Osteguna, 2007ko abenduaren 13a. Frantziako Pirinio Atlantikoetako Departamentuak Nafarroa-Pirinio Atlantikoak Bide Lotura eraikitzeko Hitzarmenaren gainean hartutako erabakiaren berri eman du Laura Alba Cuadrado Herri Lan, Garraio eta Komunikazio Departamentuko kontseilariak, gaur goizean; hots, 2003an sinatutako Hitzarmena eteteko erabakiaren berri eman du. 
Jacques Lasserre Frantziako Pirinio Atlantikoetako Departamentuko presidenteak Hitzarmena bertan behera uzteko erabakiaren arrazoiak Baionan azaldu zituen, berriki egindako bilera batean. Arrazoiak hiru dira, batik bat: 

Batetik, Frantziako azpiegituren nazio politika berriak trenbideko garraioari emanen dio lehentasuna, eta errepideetako proiektuei dagokienez, erabakia argia da: proiektu horiek finantzatzeari utzi eginen diote, orokorrean. Sarkozy presidenteak joan den urrian egindako Ingurumenaren Konbentzioan iragarri zuen erabaki hori, hain zuzen. 

Bestetik, Akitaniako Eskualdeko Kontseiluak ez dio sostengurik eman proiektuari, eta Carrere jauna, Kontseiluko presidenteorde eta Azpiegitura arloko arduraduna, proiektuaren aurka agertu da, Garraioaren Eskualdeko Plana dela-eta berriki egin dituzten saio publikoetan. 

Amaitzeko, azpiegiturak zeharkatuko lituzkeen Frantziako udalerriek ez diote sostengurik eman proiektuari. 

2003ko martxoaren 12an sinatutako Hitzarmenak Nafarroaren eta Pirinio Atlantikoen arteko bide lotura bultzatzea eta eraikitzea zuen helburu, eta Jacques Lasserre Frantziako Pirinio Atlantikoetako Departamentuko presidenteak Nafarroako Gobernuari jakinarazi dionez, Departamentuko Batzarrari Hitzarmena deuseztatzeko beharrezkoa den baimena eskatuko dio, bihar, legegintzaldiko azkenaurreko bileran. Nafarroako Gobernuak, Hitzarmena eteteko eskaera formala jaso ondoren, jarraipen batzordea bilduko du, dagozkion izapide administratiboei ekiteko. 

Alba kontseilariak adierazi duenez, ez dator bat hartutako erabakiarekin, eta Nafarroaren eta Pirinio Atlantikoen arteko bide loturaren proiektua arbuiatzen dutenen jarrera okerra dela uste du. Bide estrategiko horrek Nafarroaren eta Pirinio Atlantikoen arteko komunikazioa hobetzea ahalbidetuko luke, eta era berean, garapen sozial eta ekonomiko handia ekarriko lioke Pirinio eremuari. 

Dena den, kontseilariak nabarmendu duenez, Nafarroako Pirinioetako haranen eta Iruñea eta Foru Komunitateko gainerako lekuen arteko loturak hobetzearren lanean jarraitzeko asmoa du Foru Gobernuak. Xede horretarako, Frantziarekiko Bide Loturaren Hitzarmena dela-eta egindako lanaren zati bat aprobetxatuko du Herri Lan, Garraio eta Komunikazio Departamentuak, Pirinioetako haranetako bide sarean gerora egin daitezkeen ekintzen plangintza egiteko. 

